
Сина тетратка бр. 10

Си беше еден црвенокос човек што нема-
ше ни очи ни уши. Тој немаше ни коса, 

така што условно ќе го наречеме црвенокос.
Не можеше да зборува, бидејќи немаше ни 

уста. Немаше ниту нос.
Тој немаше дури ни раце и нозе. И стомак 

немаше, немаше ни грб, ни ’рбет имаше, дури 
немаше никакви внатрешни органи. Ништо не-
маше! Така што, не е јасно за кого станува збор.

Тогаш, подобро е воопшто да не зборуваме 
за него.

Случаи

Еднаш Орлов се прејаде пире од грашок и 
умре. А Крилов, дознавајќи за тоа, исто 

така умре. А Спиридонов си умре сам од себе. А 
жената на Спиридонов падна од шкафот и исто 
така умре. А децата на Спиридонов се удавија 
во езерцето. А баба му на Спиридонов се пропи 
и тргна на пат. А Михајлов престана да се чеш­
ла и заболе од шуга. А Круглов наслика дама со 
камшик во рацете и се мрдна во умот. А Пере-
хрестов телеграфски доби четиристотини рубли 
и почна да се прави толку важен што го избркаа 
од работа.

Добрите луѓе не умеат да застанат на здрави 
нозе.


